
Vegniva allôa l’amigo in to giardin

Non ciù dä porta, ma da uña mûagetta,

De meza nêutte, quando a-i Capuççin

O torson ô sûnava a campanetta

Pe fâ vegnî zù i fratti a mattutin;

Oa ne-a quæ quella grimmia maledetta,

Derrê ä gioxia dito ô rosaio, e ô muccio

Serrôu in ta scuffia a se n’andava a cuccio.

Ma o piaxeî de parlâse un po sospeiso

L’amô ô ne-ô prolungava doppiamente.

Oh! quante votte insemme n’ha sorpreiso

L’aurora, ch’a spuntava dall’oriente;

O nostro chêu tanto d’amô ô l’ëa aççeiso,

Passavan tanto i ôe velocemente;

E tanto ëan cûrte e nêutte, che a-i interne

Mæ contentezze me e pregavo eterne!

Ciù bella a nêutte do ciù bello giorno

Allôa a me paiva, e solo luminoso

Espero e a luña lucida, e ô ritorno

Da Diaña e do Sô stesso ô m’ëa noioso;

E ô sêunno chi me giava a-i eûggi intorno,

E ô m’invitava a-ô solito riposo,

O sêunno chi è a-i mortali tanto cao,

Mi l'odiavo e ô scacciavo comme un guao.

O scacciavo, l’è veo, quando a sospende

U m’invitava ô soave godimento;

Ma ô pregavo però sempre a destende

Un gran vello d’inerzia e assopimento

In sciä mæ guardia, tanto che sorprende

A no me poëse ne l’abboccamento.

Ma finalmente a son de prolungâli

Quelli amôsi colloquii n’ëan fatali!

